TAJUK KHUTBAH JUMAAT

Siri: 46 /2022

KELEBIHAN ZIKRULLAH DALAM HIDUP

23 Rabiul Akhir 1444H

Bersamaan

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan pemindaan
terhadap isi kandungan teks khutbah yang telah disediakan oleh
Jabatan Hal Ehwal Agama Terengganu adalah DILARANG.
Khatib yang bertugas hendaklah menyemak kembali RUKUN, AYAT AL-
QURAN dan helaian muka surat yang diterima. Pastikan teks dibaca
terlebih dahulu sebelum menyampaikan khutbah.




KHUTBAH PERTAMA

Wahai hamba-hamba Allah.

Marilah sama-sama kita berusaha untuk meningkatkan ketakwaan kepada Allah
dengan melaksanakan segala perintahNya dan meninggalkan segala
laranganNya, perbanyakkanlah berzikir dan mengingati Allah dalam semua
keadaan dan setiap masa, mudah-mudahan kita diberi kejayaan di dunia dan
Akhirat.

Khutbah pada hari ini akan membicarakan mengenai tajuk:
Kelebihan Zikrullah Dalam Hidup.

Untuk itu, berilah tumpuan sebaik mungkin kepada khutbah yang disampaikan

ini. Janganlah leka dengan perkara yang lain.



Sidang Jumaat yang dikasihi Allah.

Berzikir atau mengingati Allah merupakan amalan yang sangat dituntut dalam
Islam, bagi mendekatkan diri kepada Allah SWT, malah ia menjadi antara
amalan yang paling baik di sisi Allah, yang perlu dilakukan secara berterusan

pada setiap masa.

Firman Allah dalam surah al Ahzab ayat : 41-42:

Maksudnya: Wahai orang-orang yang beriman, (untuk bersyukur kepada Allah)
ingatlah serta sebutlah nama Allah dengan ingatan serta sebutan yang
sebanyak-banyaknya dan bertasbihlah kamu kepadaNya pada waktu pagi dan

petang.

Berzikir kepada Allah mempunyai kedudukan yang tinggi dalam kehidupan
manusia sehingga Allah SWT menyebutnya di dalam al Quran lebih kurang tiga
ratus kali, yang menunjukkan betapa perlunya manusia berzikir dan mengingati

Allah setiap masa dan keadaan.
Menurut pandangan para Ulama, Zikir mengandungi dua pengertian:

Pertama: Pengertian Umum: Zikir merangkumi semua jenis ibadat, seperti,
solat, puasa, haji, membaca al Quran, berdoa, tasbih, tahmid dan lain-lain dari
segala jenis ketaatan, kerana semuanya hanya dilakukan kerana mengingati

Allah dan mentaatiNya.



Kedua: Pengertian khusus: Berzikir ialah menyebut dengan lidah, lafaz-lafaz
yang datang dari Allah dan lafaz-lafaz yang datang dari Rasulullah SAW seperti

membaca al Quran, tasbih, tahmid, takbir, tahlil, beristighfar dan sebagainya.”

Imam Nawawi RH berkata dalam kitabnya al Azkar:

“ Cara berzikir boleh dilakukan dengan hati dan boleh dilakukan dengan lidah,

namun yang afdhal ialah dengan hati dan lidah sekaligus.”
Sidang Jumaat yang dirahmati Allah sekalian

Perbanyakkanlah berzikir dan mengingati Allah dalam hidup ini, kerana terdapat
pelbagai kelebihan dan keistimewaan bagi orang-orang yang berzikir, yang

disebut di dalam al Quran dan hadis, antaranya:

Pertama: Orang yang berzikir dan mengingati Allah akan sentiasa mendapat
ketenangan dalam jiwanya, baik masa senang mahupun masa susah, kerana ia

yakin bahawa semua yang berlaku itu adalah datang dari Allah SWT.

Firman Allah dalam surah al Ra’d ayat 28:

Maksudnya: (laitu) orang-orang yang beriman dan tenang tenteram hati mereka
dengan zikrullah. Ketahuilah dengan zikrullah itu, tenang tenteramlah hati

manusia.

Kedua: Orang yang berzikir dan mengingati Allah akan mendapat keampunan
Allah dan mendapat ganjaran yang besar dari Allah SWT,



Firman Allah dalam surah al Ahzab ayat 35:

Maksudnya: “ Dan orang-orang lelaki yang menyebut nama Allah banyak-
banyak serta orang-orang perempuan yang menyebut nama Allah banyak-
banyak, Allah telah menyediakan bagi mereka semuanya keampunan dan

pahala yang besar".

Ketiga : Orang yang berzikir dan mengingati Allah akan segera meminta ampun
kepada Allah terhadap dosanya dan bertaubat kepadaNya, serta tidak akan

mengulangi perbuatan dosa tersebut,

Firman Allah dalam surah Al-Imran ayat 135:

Maksudnya: Dan juga orang-orang yang apabila melakukan perbuatan keji,
atau menganiaya diri sendiri, mereka segera ingat kepada Allah lalu memohon
ampun akan dosa mereka - dan sememangnya tidak ada yang mengampunkan
dosa-dosa melainkan Allah, dan mereka juga tidak meneruskan perbuatan keji
yang mereka telah lakukan itu, sedang mereka mengetahui (akan salahnya dan

akibatnya).



Keempat: Orang yang berzikir dan mengingati Allah. Allah akan

membalaskannya kembali dengan kebaikan,

Firman Allah dalam surah al Bagarah ayat 152:

Maksudnya: Oleh itu ingatlah kamu kepadaKu (dengan mematuhi hukum dan
undang-undangKu), supaya Aku membalas kamu dengan kebaikan dan

bersyukurlah kamu kepadaKu dan janganlah kamu kufur (akan nikmatKu).

Kelima : Berzikir dan mengingati Allah menjadi sebab kepada penambahan

rezeki.
Firman Allah dalam surah Nuh ayat 10-12

Maksudnya: Sehingga Aku berkata (kepada mereka): ‘Pohonkanlah ampun
kepada Tuhan kamu, Sesungguhnya adalah la Maha Pengampun. (Sekiranya
kamu berbuat demikian), la akan menghantarkan hujan lebat mencurah-curah,
kepada kamu dan la akan memberi kepada kamu dengan banyaknya harta
kekayaan serta anak-pinak dan la akan mengadakan bagi kamu kebun-kebun
tanaman, serta mengadakan bagi kamu sungai-sungai (yang mengalir di

dalamnya).



Sidang Jumaat yang diberkati Allah sekalian!

Kesimpulannya, perbanyakkanlah berzikir bagi mengingati Allah supaya hati kita
menjadi tenang, sentiasa mendapat keampunan Allah serta kebaikan dunia dan
akhirat.

Maksudnya: Kemudian apabila kamu telah selesai mengerjakan sembahyang,
maka hendaklah kamu menyebut dan mengingati Allah semasa kamu berdiri
atau duduk, dan semasa kamu berbaring. kemudian apabila kamu telah merasa
tenteram (berada dalam keadaan aman) maka dirikanlah sembahyang itu
(dengan sempurna sebagaimana biasa), sesungguhnya sembahyang itu adalah
satu ketetapan yang diwajibkan atas orang-orang yang beriman, yang tertentu

waktunya.

(surah an Nisa’ ayat 103)

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah, wahai Zat Yang Maha Pengasih.

Hindarilah kami daripada segala malapetaka, bala bencana dan
wabak penyakit, daripada kekejian dan kemungkaran, daripada
pelbagai persengketaan, kekejaman dan huru hara, daripada
kesulitan dan kesengsaraan, yang nampak mahupun yang

tersembunyi.

Sesungguhnya Engkau Maha Berkuasa atas segala sesuatu.

